
 Årsmelding og årsrekneskap 2016 

Museet vart stifta 9. desember 1988 som Odda Industristadmuseum. Stiftinga vart utvida i år 2000 

og skifta namn til Norsk Vasskraft- og Industristadmuseum (NVIM). Museet er ei stifting  med eigne 

vedtekter og styre. Museet har hovudkontor i Naustbakken 7 i Tyssedal og forvaltar 33 bygg, av 

desse eig museet seks. 

1. Føremål 
Museet arbeider etter følgjande føremålsparagraf vedteken av stiftarane 11. april 2000: 

Museet skal samla inn og dokumentera, sikra, driva forsking og formidla historie knytt til elvar og 

vatn, vasskraftproduksjon, elektrisitet, kraftkrevjande industri og industristaden.  

Det er eit overordna mål å syna mennesket i høve til heim, arbeidsplass, samfunn og natur. Museet 

skal vekkja interesse for og samla materiale om vasskraftproduksjon og kraftkrevjande industri sine 

verknader på samfunnet: Teknisk, økonomisk, sosialt, politisk, kulturelt og miljømessig, gjennom 

formidling og undervisning, mellom anna knytt til museumsanlegget i Folgefonngata. 

Museet har som mål å bli eit nasjonalt senter for kunnskap og rådgjeving om norsk vasskrafthistorie, 

og historie knytt til kraftkrevjande industri og samfunnet ikring. Museet har òg som mål å bevara, 

forvalta og formidla kunnskap om det nasjonale kulturminnet Tyssedal Kraftanlegg (Tysso I). 

2. Organisasjon 
Følgjande verksemder, institusjonar og organisasjonar er stiftarar av Norsk Vasskraft- og 

Industristadmuseum: 

Odda Kommune, Odda Smelteverk AS (nedlagd 2003), Norzink as (no: Boliden Odda AS), K/S 

Ilmenittsmelteverket (no: Tizir Titanium & Iron AS), AS Tyssefaldene, Odda og omland faglige 

samorganisasjon (no: LO i Indre Hardanger), BKK, Bjølvefossen ASA (no: Elkem Bjølvefossen AS), DNN 

Industrier AS, E-CO Vannkraft AS, Eidfjord kommune, Norsk elektriker- og kraftstasjonsforbund (no: EL 

& IT Forbundet), Energibedriftenes Landsforening (no: Energi Norge), E-verkenes fagforening 

Vestlandet, Haugaland Kraft AS, Hardanger og Voss regionråd (no: Hardangerrådet), Herdlandsfoss 

Kraftverk (no: overført til BKK), Hydro Energi Røldal-Suldal, Indre Hardanger Kraftlag (no: Hardanger 

Energi AS), Kvinnherad Energi AS, Lederne, Landsorganisasjonen i Noreg, Norsk Institutt for 

vannforskning (NIVA), NHO Hordaland, Norsk Arbeidsmandsforbund, Norges vassdrags- og 

energidirektorat (NVE), Norsk kjemisk industriarbeiderforbund (no: Industri Energi), Norges Ingeniør 

og Teknologorganisasjon (NITO), Norske Sivilingeniørers Foreining (no: Tekna), Odda Energi AS, 

Prosessindustriens landsforening (no: Norsk Industri), Statkraft Energi AS, Sunnhordland Kraftlag AS, 

Ullensvang herad. 

 

 

Direktør  

Knut Markhus 

Revisor 

Odda Revisjon AS v/statsaut. revisor  

Nils Magnus Berge  

 

Avdelingsleiarar 

Siri Jordal 

Svein Jåstad 

Anne Gravdal 

 

 

Styret 

Rolf Nesheim, styreleiar (Hordaland 

Fylkeskommune) 

Toralv Mikkelsen, nestleiar (Odda kommune) 

Torill Selsvold Nyborg (styreoppnemnt) 

Tore M. Sellæg (Norsk Industri) 

Hans Henrik Haukaas (Statkraft) 

Margit Aga Jordal (LO i Indre Hardanger) 

Bjørn Seim (Museumslaget) 

Svein Jåstad (tilsette sin representant) 

Observatør 

Brigt Olav Samdal  (NVE) 

 

Styret hadde 5 ordinære styremøte og 2 ekstraordinære telefonmøte i 2016 og handsama i alt 52 

saker.  

NVIM sine driftsinntekter: Offentlege tilskot frå stat (Kulturdepartementet, Riksantikvaren og NVE), 

Hordaland fylkeskommune og Odda kommune, sponsorinntekter og eigeninntekter. 

2.1. Personale og arbeidsmiljø 

Ved NVIM vart det i 2016 utført 15,26 årsverk, i tillegg kjem frivillig innsats som er stipulert til 0,5 

årsverk. I 16 faste stillingar vart det utført 14,51 årsverk ved NVIM. Tilsette på engasjement, 

korttidstilsette og sysselsette utførte 1,35 årsverk, gjennomført av i alt 8 personar.  

NVIM arbeider for likestilling mellom kjønna - organisatorisk, sosialt og lønsmessig. Fordelinga av 

menn og kvinner mellom dei fast tilsette er 9 menn og 7 kvinner. Direktør er mann og to av tre 

avdelingsleiarar er kvinner. Kvinneandelen i styret er no 25 %, mot 0% i 2015. 

NVIM hadde i 2016 eit sjukefråvær på 2,77% mot 2,62% i 2015 . Langtidssjukefråværet var på 1,71% 

mot 0,67% i 2015. Korttidssjukefråværet gjekk ned frå 1,95% i 2015 til 1,06 % i 2016. Vi hadde ingen 

arbeidsulukker. NVIM er ei IA verksemd. 

NVIM er medlem av Odda bedriftshelseteneste. Verksemda forureinar ikkje det ytre miljø. 

2.2. Økonomi 

Årsrekneskapen for 2016 viser eit årsresultat på kr. 33 196. Etter overføringar frå bunden eigen-

kapital vert kr. 26 503 overført frå annan eigenkapital. Stiftinga har fri eigenkapital på 1 527 457 pr. 

31.12.2016. Styret merkar seg at dette framleis er lågt, men er svært nøgd med at nøktern økonomi-

styring dei siste åra no har sett spor. Styret viser til note 15 i årsrekneskapen som viser at dersom 

netto pensjonsplikter hadde vore balanseført, ville museet hatt negativ eigenkapital på ca. 1 million.  

Nøktern økonomistyring inneber mellom anna at vakante stillingar og permisjonar ikkje vert dekka 

inn med tilsetting av nye folk. Oppgåver vert lagde på is eller fordelt på andre tilsette. 

Organisasjonen viser stor evne til å skaffa eigeninntekter gjennom søknader om prosjektmidlar og 

sal av tenester. Arbeidet med å skaffa slike inntekter er ressurskrevjande, men dette er naudsynt for 

å sikra god økonomi og å halda på verdfull kompetanse. 

Etter styret si meining gjev den framlagde rekneskapen og balansen eit rett bilete av stoda til 

stiftinga Norsk Vasskraft- og Industristadmuseum ved årsskiftet 2016/2017. Rekneskapen gjev god 

informasjon om drifta av museet. Det føreligg føresetnad om framleis drift, og styret si årsmelding 

og årsrekneskapen for 2016 er sett opp med denne føresetnaden.

  

Å halda balansen kan vera ei 

utfordring både for 

museumsgjester og for 

museumsøkonomien. 

3. Fornying 
Våren 2015 tok AS Tyssefaldene (AST) kontakt med museet sin administrasjon med spørsmål om 

NVIM ønskjer å overta eigarskapen til Tysso 1. Førespurnaden inkluderer kontor- og driftslokala AST 

disponerer i dag og bygga på Lilletopp, og heng saman med at AST er i ferd med å redusera drifta.  

NVIM si verksemd i nedre del av Tyssedal er i dag spreidd på fire ulike bygg – med butikk og billettsal 

i Naustbakken 3, utstillingar og administrasjon i Naustbakken 7, verkstad og  konferanselokale i 

verkstadbygget og omvisingar og andre arrangement i turbinhallen i Tysso I. Opplegget gjev ei 

logistikkutfordring for både tilsette og gjester. Ei overtaking av Tysso I vil føra til samlokalisering av 

museet i to bygg: kraftstasjonsbygget og verkstadbygget. Dette vil auka plassen museet har til 

rådvelde for sine oppgåver, slik 

som utstillingar, arrangement, 

samlingsforvalting og 

administrasjon.  

I 2016 arbeidde styret og 

administrasjonen vidare med å 

kartleggja ulike sider ved ei 

overtaking. Administrasjon og 

styreleiar/nestleiar har drøfta saka 

med ulike samarbeidspartar (Odda 

kommune, Hordaland 

fylkeskommune, 

Kulturdepartementet, 

Riksantikvaren). Vi har fått positive signal frå alle partar, men også formaningar om at ei overtaking 

vil gje museet eit stort økonomisk ansvar. Ingen av dei offentlege instansane har gjeve garantiar om 

at dei vil sikra den økonomiske sida. Difor er det heilt avgjerande at ein avtale med AST om 

overtaking i seg sjølv gjev berekraftige rammer. 

Våren 2016 presenterte AST korrigert skisse til intensjonsavtale mellom AST og NVIM. Denne var 

tema i fleire styremøte, og NVIM melde tilbake at det ikkje var aktuelt å gå med på avtalen, som 

ikkje ville sikra NVIM økonomisk. Museet bad om ei samla oversikt over kva tiltak som må gjerast for 

å oppnå tilstandsgrad 0 på dei ulike bygga, slik at dette kan brukast til å henta inn pris på kva tiltaka 

vil kosta. AST gjekk med på å henta inn eksterne fagfolk for å laga ein slik tilstandsrapport vinteren 

2017. Denne vil gje museet eit viktig kunnskapsgrunnlag i det vidare forhandlingsarbeidet med AST. 

4. Forvaltning av immateriell kulturar 
Odda vidaregåande skule si landslinje i vg2 smedfag hadde positiv utvikling i 2016, med fullteikna 

elevtal skuleåret 2016/17. Linja har hovudbase i smia på Smelteverkstomta (bygg 026) som NVIM 

eig. Målet er å ta vare på smedfaget, finna læreplassar og føra handverket vidare. Skulen 

samarbeider med Odda smedforening som bidreg til å skapa eit godt fagleg miljø, ikkje minst 

gjennom sine eigne aktivitetar. NVIM har intervjua ei rekkje av dei eldre smedane i Odda. Sikring og 

bruk av desse intervjua er konkret arbeid med denne typen immateriell kulturarv. 

Daglegdags handverk på museet vert ofte ikkje tenkt på som immateriell kulturarv, men det er det. 

Både i vedlikehald og restaurering av verneverdige anlegg nyttar vi tradisjonelle teknikkar og 

produkt. Museet legg vekt på å føra denne kunnskapen vidare. 

 

 

 

 

 

 

 

 

5. Forvaltning av materiell kulturarv 

5.1. Sikringsplan 

NVIM forvaltar ei rekkje viktige materielle kulturminne, med det freda Tyssedal kraftanlegg som det 

mest framståande. Totalt forvaltar museet 27 bygg, 11500 registrerte gjenstandar,  380 intervju, vel 

100 kulturhistoriske filmar og kring 125.000 fotografi. I tillegg har museet ei  verdfull samling av 270 

privatarkiv. Samanlagt representerer dette ein vesentleg del av dei kulturhistoriske verdiane i Odda, 

og samlinga er ein stor ressurs også i nasjonal samanheng.  

NVIM har sidan etableringa i 1989 drive sikringsarbeid som ein 

naturleg del av verksemda. I 2016 laga vi ein sikringsplan for å 

formalisera arbeidet. Denne set konkrete mål med opplegg for 

korleis me skal nå måla. Planen omfattar heile museums-

verksemda, og er eit verktøy for alle dei tilsette. Det er samtidig 

viktig at haldningane og intensjonen i planen blir formidla til 

andre som nyttar museet sine område eller samlingar.  

Sikringsplanen skildrar mellom anna plassering av ansvar for 

sikring ved museet, og peikar på tiltak som skal betra sikringa. 

NVIM har også starta innføringa av eit digitalt FDV-program som 

skal koordinera også sikringsarbeidet ved museet. Dette er eit 

stort og viktig grep som vil styrka sikringsarbeidet, og vera eit 

vesentleg element i komande revisjonar av sikringsplanen.               

 

Elevar på smedlinja, Odda 

vidaregåande skole. 

5.2. Tyssedal kraftanlegg 

 Det er i 2016 i hovudsak utført faste FDV-oppgåver og planlagd periodisk vedlikehald i 

kraftstasjonen og på Lilletopp.   

Frå september 2015 hadde Tizir ein stor, planlagt vedlikehaldstans. Denne varte fleire månader og 

fjernvarmeanlegget kom ikkje i drift før i februar 2016. I august 2016 var det ein brann i eine 

smelteomnen ved Tizir og fjernvarmeanlegget vart igjen stengt ned. Denne stansen varte ut heile 

2016. For å sikra eit minimum av varme vart elektrokjel (som Statkraft AS eig) kopla om for å kunna 

tilføra varme inne i stasjonen. Manglande oppvarming auka vedlikehaldsbehovet i kraftstasjonen 

vesentleg. I samband med dette har me for 2017 søkt Riksantikvaren om midlar til forprosjekt og 

prosjektering av avfuktingsanlegg. Dette vil truleg redusera sårauken ved utfall av fjernvarme og 

redusera forbruket av varmt vatn. 

Arbeidet med publikumstoalett nord i stasjonen har halde fram i 2016, med vedtak om ferdigstilling i 

2017. Til dette har vi fått støtte frå Odda kommune, Hordaland fylkeskommune, AS Tyssefaldene og 

Sparebankstiftinga Hardanger. 

5.3. Skjeggedalstova 

På Skjeggedalstova tjørebreidde vi taket og deler av veggene våren 2016. 

5.4. Bygg 026 med smia. 

Sidan smia er i bruk som smedskule har det vore ei kontinuerleg tilpassing av bygget til dette 

føremålet. Lokala stettar no krav i lovverket for arbeidsplassar. Smihamrane er rusta opp og 

godkjende av Arbeidstilsynet. Det er også etablert sveiserom med punktavsug, jarnlager og 

kappeutstyr. Etter målingar av bedriftshelsetenesta i 2015, vart det montert betre avsug over 

essene.  

Med støtte frå Norsk kulturråd, Hordaland fylkeskommune og Stiftelsen UNI er det gjennomført 

sikringsarbeid. Varevindauge i stål med laminert glas er monterte framfor eksisterande vindauge og 

det er montert brann- og innbrotsanlegg.  

Det stod igjen restaurering av 2/3 av taket på bygg 026. Dette vart gjennomført i 2016, og finansiert 

av Riksantikvaren, Hordaland fylkeskommune og delar av dei 2 millionane vi fekk i 

sysselsettingsmidlar frå Kulturdepartementet. Desse midlane finansierte også avsug over essene. 

5.5. Folgefonngata 

I Folgefonngata 11 og 13 vart det gjort takarbeid finansiert av sysselsettingsmidlane. Vi tok ned 

skifer, utbetra roteskadar, la ny papp, rekter og lekter, og remonerte skiferen. Vi reparerte også 

roteskade etter lekkasje ved utekrane i 13. I Buen installerte vi kjøken i hovudrommet, finansiert av 

sysselsettingsmidlane. Dette styrkar moglegheitene for utleige av lokalet.  

5.6. Odda vitensenter 

På Odda vitensenter reparerte vi taklekkasje, og tok igjen heile taket og la på skifer slik det 

opphavleg hadde. Dette vart finansiert av sysselsettingsmidlane og tilskot frå Stiftelsen UNI.  Vi 

ordna også pipene og beslag, dette med eigne midlar.  

5.7. Foto, arkiv og gjenstandar 

NVIM prioriterer samlingsforvaltinga høgt. Vi arbeider kontinuerleg med digitalisering og sikring av 

foto. Til dømes vart ca. 2000 gamle foto skanna på nytt i 2016. Ei ny teljing avdekker at museet i ein 

periode har underrapportert på kva mengd foto vi har i samlinga. Totalen er ved årsskiftet 2016/17 

124.808. Det gjev såleis ein tilvekst på 75.382 i 2016. 

Museet arbeider vidare med å skriva inn informasjon om fotografi og gjenstandar, og leggja dette til 

rette for publikum. Stadig fleire foto og gjenstandar vert publisert på Digitalt Museum: 

http://digitaltmuseum.no/. NVIM har eit godt samarbeid med Hardanger og Voss museum på dette 

området.   

NVIM får mange tilbakemeldingar, korrigeringar og tingingar av foto på Digitalt Museum. Vi hadde 

totalt 54 fotorekvisisjonar i 2016. Dei største tingingane var til jubileum for Odda vidaregåande skole 

og Odda energi, avd.44 (Tizir) og den årlege tinginga av foto til Odda i manns minne. Mange ønskjer å 

bruka foto privat. Slik verksemd skapar god dialog med publikum og er noko vi prioriterer høgt. Vi 

hadde 79 arkivrekvisisjonar. Ein god del av desse er spørsmål etter digitale filer av kart og 

bygningsteikningar. 

Mottak av gjenstandar var ikkje prioritert i 2016, grunna manglande lager/magasin. Men arkiv har vi 

jobba mykje med. Det mest verdfulle materialet fekk vi deponert frå Jan Reidar Tokheim: Knud 

Knudsens-brev, dokument, tidlegare ukjende private foto, og arkiv frå Nils Tokheim. Vi har arbeidd 

med materialet i 2016 og det skal vera ferdig registrert og digitalisert i 2017. I arkivmaterialet frå Nils 

Tokheim låg òg arkiv frå Kremargarden gjestgiveri, Odda meieri, AS Kjøtbasaren.  

5.8. Samarbeid om samlingsutvikling i musea i Hordaland  

Dokumentasjonsavdelinga har delteke i samlingsrådet for musea i Hordaland, som vart oppretta i 

2016. Dette arbeider med arbeids- og ansvarsfordeling musea mellom sett i lys av geografisk og 

tematisk ansvar. Dokumentasjonsavdelinga har også delteke i brukarforumet for Bevaringstenestene 

i Hordaland og nettverk for privatarkiv i Hordaland. 

6. Forsking og kunnskapsproduksjon 
 NVIM har utført mykje kunnskapsutvikling og -produksjon i 2016. Både dokumentasjonsavdelinga og 

formidlingsavdelinga utarbeidde og utførte foredrag, og totalt sett må vi kunna seia at museet styrka 

seg som kunnskapsbedrift. Dei eksterne dokumentasjonsprosjekta våre har element som er i 

grenselandet mellom dokumentasjon og forsking (Sjå 

8. Særlege prosjekt). Direkte forskingsarbeid kan vi 

likevel ikkje rapportera om, sidan forskarstillinga vår 

stod vakant grunna manglande økonomiske ressursar.  

6.1. Artiklar 

NVIM leverte artikkel til årboka Hardanger om 

turistvegen til Skjeggedal. Denne var illustrert med 

foto frå samlinga vår. 

 

http://digitaltmuseum.no/

På heimesidene til museet er det lagt ut ei rekkje artiklar i løpet av 2016. Nokre er henta direkte frå 

arkivet, andre er arbeidd med og tilrettelagd.  

Museet gjekk inn som fast leverandør av fagartiklar i bransjebladet Anleggsmagasinet i 2016, og 

hadde første artikkel på trykk i november.  

6.2. Industripionerane  

Produsent Randi Storaas har i samarbeid med NVIM arbeidd med den nye dokumentaren 

«Industripionerane» i 2016. Produksjonen skal løfta fram nasjonal og internasjonal industrihistorie 

mellom anna ved  å fortelja om ingeniørane og gründerar som Albert Petersson og Sam Eyde. 

Programmet skal lanserast som nytt publikumstilbod ved NVIM i 2017. Prosjektet hadde per 2015 

støtte frå NVE, Fritt Ord, DnB stiftelsen, Sparebankstiftinga Hardanger, Odda kommune, 

Hardangerrådet, Hordaland fylkeskommune og Opedal-fondet. Hausten 2016 kom ei rekkje av 

medstiftarane til NVIM inn på finansieringssida med mindre summar. 

7. Formidling 

7.1. Besøk 

NVIM hadde formidable besøkstal i 2016. For første gong passerte me 20 000 besøkande. Teljinga 

stoppa på heile 21 316. Noko av den gode veksten kan skuldast den såkalla Trolltunga-effekten, men 

også at publikumstilbodet vårt har treft. I juni, juli og august i 2015 hadde museet 4680 besøkande. I 

dei same månadane i 2016 auka talet med 45%; til 6811. Vi ser òg at gjestene brukar meir tid, der 

dei vandrar fritt i utstillingar, ser biletspelet «Industrieventyret» og går på eiga hand, eller med 

omvisar, i den gamle freda kraftstasjonen. Det er ikkje uvanleg at gjestene er her i over to timar. 

 

 

 

 

 

7.1.1. Tyssedal 

Besøket i Tyssedal har vore godt. Mange besøkjande oppheld seg i stadig større grad på området 

heile dagen. Samarbeidet med Trolltunga Active om Tyssedal Via Ferrata var positivt. Kombinasjonen 

museumsbesøk og klatring til Lilletopp er eit godt turistprodukt. 

7.1.2. Skjeggedal:  

Etter eit vått og dårleg år 2015, vart det bestemt at vi ikkje skulle ha ope i Skjeggedalstova denne 

sesongen. Likevel var det aktivitet der i juli 2016, då ein Signy Eika Klempe fekk låna stova til sal av 

bollar og kaffi. Ho informerte om museet, og oppmoda gjestene sine om å besøka NVIM.  

7.1.3. Odda Vitensenter 

Odda vitensenter var sommaren 2016 ope for publikum 5 dagar i veka osv. Besøket var bra, men det 

er kapasitet til langt meir. Vitensenteret hadde også ope i andre skuleferiar. Den tradisjonelle Lucia-

  
2014 2015 2016 

Barn Vaksne Barn Vaksne Barn Vaksne 

Tyssedal 1 201 6 499 996 5 585 1 704 8 568 

Vitensenteret 4 841 2 451 4 737 2 507 4 902 3 257 

Andre 685 3 293 587 3 095 375 2 510 

SUM 6 727 12 243 6 320 11 187 6 981 14 335 

Totalt 18 970 17 507 21 316 

feiringa på vitensenteret vart i 2016 gjennomført i samarbeid med Bornas turlag, og hadde eit svært 

godt oppmøte.     

7.2. Pedagogiske tiltak 

Odda vitensenter er viktig arena for skulekontakten til NVIM.  Opplegga har realfag som hovudtema. 

Vitensenteret har i 2016 undervist om «Straumproduksjon» for fire klassar frå Odda ungdomsskule 

og om «Magnetisme» (grunnlag for straumproduksjon) for Kinsarvik skule, totalt 93 elevar. 

I Tyssedal var «Kraft i kvar dråpe» nytta av tre 7.-klassar med i alt 63 elevar. Til «Røyrgatelangs» 

hadde vi besøk av seks klassar frå barne- og ungdomsskular samt vidaregåande skule, med 150 

elevar. Samla for alle opplegga 306 elevar. 

I inntaksbygget på Lilletopp tok «Røyrgatelangs» i bruk ein nyutvikla presentasjon om kvifor så 

mange industristader ligg ved fjordane på vestlandet, og grunnleggjande kunnskap om vasskraft. Her 

ser vi m.a. på faga geologi og hydrologi. 

Vi har framleis ledig kapasitet til opplegga, og arbeider fortløpande med å få fleire elevar på besøk. 

Mellom anna fekk vi på slutten av året ein avtale med Odda barneskule om å få møta på 

planleggingsdag på skulen på nyåret og orientera om tilboda ved museet/vitensenteret. 

Undervisningsopplegga er tilpassa skulen sine læreplanar og NVIM har tilbod til alle klassetrinn i 

grunnskulen. Museet har og tilbod til barnehagar og til ulike linjer på vidaregåande skular. 

Arkitekturvandringar i Odda har også vore eit fast tilbod både vår og haust. 

       

  

Barn har prioritet i formidlinga ved museet. 

7.3. Arrangement, konferanse 

I april arrangerte vi den populære Salongpraten, denne gong vart Fjorden Cowboys grilla av vår flinke 

«pratmakar» Gro til eit publikum som fylte Litteraturhuset. I pinsen gjekk den årlege konserten til 

Hardanger Musikkfest av stabelen i kraftstasjonen. Seinare i mai vart kraftstasjonen utleigd til ei 

gruppe på 80 personar som òg var med til Lilletopp og på Smelteverkstomta.   

Elles hadde vi ølbryggingskurs med historisk foredrag på Vitensenteret. Eit innslag om krigens dagar i 

Odda i samarbeid med Odda kommune i kinosalen. Eit  arrangement saman med Litteratursymposiet 

i oktober, og ein særs vellukka Quiz-kveld i Statkraftstova i november.  

I desember har vi to tradisjonar; den årlege 

juleverkstaden vi arrangerer saman med 

Museumslaget for NVIM, og Lucia-showet 

på Vitensenteret, eit samarbeid med 

handelstanden og Barnas turlag. Begge 

arrangement drog fulle hus.  

Konferansemarknaden er spesielt 

krevjande i desse tider. Likevel ser vi at 

lokale firma er blitt flinkare til å bruka 

konferanselokala våre. Gode 

tilbakemeldingar gjer at vi har tru på dette 

segmentet i framtida. 

7.4. Nettsider og sosiale media 

Dei nye nettsidene til NVIM fungerer godt, og er oppdatert kontinuerleg i løpet av 2016.  

Museet har også høgt aktivitetsnivå i sosiale media, både Instagram og særleg på Facebook. 

Facebook-sida til museet hadde 1784 likarar ved inngangen av året, og 2653 ved utgangen. Også 

Odda vitensenter har Facebook-side. Aktivitet i slike media er ein viktig del av museet sitt 

formidlingsarbeid, samstundes som det har ein marknadsføringseffekt. 

7.5. Utstillingar 

Museet har lite areal eigna til utstillingar. Kraftstasjonen er ei utstilling i seg sjølv og vi ønskjer å 

avgrensa bruk av framande element i dette nasjonale kulturminnet. I administrasjonsbygget har vi 

faste utstillingar, og har vi tre små rom til skiftande utstillingar. I 2016 var det ei utstilling med Knud 

Knudsen foto her.  

8. Særlege prosjekt 

8.1. Senter for industriarkiv – SINDARK 

Det treårige kommunale prosjektet med etablering av SINDARK var fullført 1. juli 2016, og 

sluttrapport vart sendt til Odda kommune. Det har vore vanskeleg å nå ut med marknadsføring av 

tenestene til  senteret og å få verksemder til å betale for ei teneste som ikkje er lovpålagd. 

Utover hausten arbeidde museet med å få på plass ei vidare offentleg grunnfinansiering, som saman 

med eigeninntekter kan gje grunnlag for drift av senteret. Kulturdepartementet løyvde 500.000,- til 

 

Fjorden Cowboys var ein av attraksjonane i museumsåret. 

SINDARK i budsjettet for 2017. NVIM tok initiativ mot både Odda kommune og Hordaland 

fylkeskommune må følgja opp med driftsmidlar. Alle tre forvaltingsnivå må vera med for å gje den 

grunnfinansieringa som trengst for at NVIM skal satsa vidare på SINDARK. Dette arbeidet pågår 

framleis 

8.2. Valen kraftverk 1 og 2, dokumentasjonsprosjekt og formidlingsopplegg 

Fagleg og økonomisk er oppdragsverksemd viktig for NVIM, og dokumentasjonsprosjekt er den 

største satsinga. Fire medarbeidarar har arbeidd med å dokumentera Valen kraftverk for eigaren 

Hordaland fylkeskommune. Arbeidet gjekk inn i ein sluttfase i 2016, med ferdigstilling av sluttrapport 

og formidlingstiltak. Noko arbeid står igjen, slik at endeleg leveranse på prosjektet vert i 2017.   

8.3. Dokumentasjon av kraft leidninga Fykan – Haugvik i 

Glomfjord 

På oppdrag av Statkraft Energi AS dokumenterte 

NVIM i 2016 kraftleidninga frå Fykan til Haugvik i 

Glomfjord kommune. Dette var ein 

kulturminnefagleg dokumentasjon av dei snart 100 

år gamle betongmastene som går frå Glomfjord 

kraftstasjon i Fykan og til Glomfjord industripark på 

Haugvik. I tillegg til mastene vart òg 

leidningstunnel, uttakshus og linjelager 

dokumentert. 

Felles for dokumentasjonsprosjekta er at vi har 

brukt dronefotografering. NVIM er registrert som 

droneoperatør hos luftfartstilsynet.  

9. Samarbeid med andre 
Museet samarbeider med ei rekkje aktørar, som NVE, Odda kommune, Riksantikvaren, Hordaland 

Fylkeskommune, Statkraft, AS Tyssefaldene, og ulike museum. Reisemål Hardangerfjord er 

samarbeidspart innan reiseliv og marknadsføring, og lokalt jobbar vi tett saman med Trolltunga 

Active og Odda turistkontor. Det er viktig for NVIM å vera ein aktiv del av kulturlivet i Odda 

kommune, og hadde i 2016 inspirerande samarbeid med mellom andre Sentralbadet Litteraturhus 

og Litteratursymposiet. Vi samarbeider med lokale verksemder og næringsliv, og prøver i størst 

mogleg grad å kjøpa varer og tenester lokalt.  

9.1. NVE si museumsordning 

NVIM er eit av to samarbeidsmuseum i NVE si museumsordning. Det andre er Norsk skogmuseum på 

Elverum.  

Nettstaden www.vasskrafta.no er ei satsing i samarbeidet. I første del av 2016 vart Tinfos I og II 

kraftverk publisert på nettstaden, og i tillegg vart det lagt ut oppgåver som skuleverket kan nytta seg 

av. Vi besøkte og dokumenterte i noko mindre omfang Rånåsfoss og Dalsfos kraftverk, som ein del 

av arbeidet med vasskrafta.no. Marknadsføring av nettstaden hadde ikkje prioritet i 2016, og 

statistikken fortel om noko nedgang i bruken av sida. 

Interiør i gamle Valen kraftstasjon.  

http://www.vaakrafta.no/

I andre halvdel av 2016 gjekk mykje tid med til FoU-prosjektet “Dokumentasjon av sektorens 

kulturminner”. NVIM har bidrege med innspel til fotostandard og utføring av fotodokumentasjon. Vi 

har delteke på workshop i regi av prosjektet i september, med fylkeskommunar, museum og andre. 

Og i november deltok vi på NVE og Sykehusbygg sitt seminar om arkivmessig bevaring og formidling 

av tekniske og industrielle kulturminne.  

I september var vi med på feltarbeid i pilotprosjekt Longerak, der vi bidrog med utføring og testing 

av dronefotografering og fotogrammetri. I etterkant brukte vi ein del tid på utarbeiding av 

fotogrammetrisk 3D-modell av Longerak kraftstasjon og dam. Modellane er publisert på sketchfab. 

 

I tillegg utførte vi i september fotodokumentasjon av Haugsjå dam for å testa ut nivå av 

dokumentasjon basert på standard frå English Heritage. I etterkant skreiv vi eit refleksjonsnotat som 

går gjennom prosessen og korleis vi meiner nivåa treff NVE sitt felt. Noko etterarbeid gjenstår 

framleis på Haugsjå-prosjektet og vil bli fullført i 2017. 

Vi har delteke i formidlingsgruppa i seksjon for arkiv, bibliotek og Museumsordning 2016. Dette er 

ein litt ny måte for oss å delta i museumsordninga på, og det fungerer godt. I september var vi med 

på fagtur til Alta med seksjonen. Det var nyttig med tanke på utstillingsprosjektet om Altasaka vi skal 

utføra saman med NVE og Skogmuseet. Vi ser på NVE si tilnærming til desse problemstillingane som 

friske og moderne, og det er eit godt miljø for å diskutera slike ting i gruppa. 

9.2. Museumslaget 

Museumslaget er støtteorganisasjon for NVIM, og har eigne vedtekter og eige styre. Leiar av 

museumslaget er fast medlem i NVIM sitt styre. Museumslaget disponerer rom i museumsanlegget i 

Folgefonngata. I 2016 gjennomførte laget studietur til Ulvik, allsongkveld og ein svært vellukka 

juleverkstad i Folgefonngata. Heftet «Liv og Rør», med to utgåver i 2016,  er eit samarbeid mellom 

museumslaget og NVIM.   

Dronefilming på 

Alta-elva under 

fagturen saman med 

NVE og Skogmuseet. 

10. Oppsummering 
2016 har vore eit utfordrande år for NVIM, med krevjande økonomiske rammer. Samstundes har det 

vore eit svært framgangsrikt år, med gode resultat for alle museumsavdelingane. At museet passerte 

20 000 besøkande med god margin var gledeleg, og ein attest på at vi jobbar i rett retning. Løftet vi 

fekk i statsbudsjettet for 2017, gjev oss rom for å nå endå lengre med samfunnsoppdraget vårt i 

dette året. 

Tyssedal. 27. februar 2017 

11.  Revisjonsmelding 

12.  Resultatrekneskap og balanse 

13. Noter 

